
Gandharvasutanduprabhritibhih Shivaradhanam

గన్ధర్వసుతణ్డుప్రభృతిభిః    శివారాధనమ్

స్కన్దః  -
విశ్వావసుశ్చ గన్ధర్వో  గానాచార్యోఽభవత్ పురా ।
గానబన్ధుః  సుబన్ధుశ్చ  తథా నారదపర్వతౌ ॥ ౧॥
హాహాహూహూమహాదేవం చిరం చిరగిరీశ్వరం
భస్మచిన్హోఽర్చయామాస  గానస్తుత్యాభితోషయన్ ।
రుద్రవీణాపాణపస్తే  శివనామ్నాం సుగాయనైః  ॥౨॥
- -

గన్ధర్వాః  -
దక్షశిక్షవిషమాక్షమనుక్షం (?) ఉక్షవాహమరవిన్దదలాక్షమ్  ।
మోక్షదాయకసుమక్షరక్షితం కాలకూటగరలాత్కిల దేవాన్ (?) ॥ ౩॥
- -

వసవో బ్రహ్మణా  శప్తాస్తేఽపి  గోపర్వతేశ్వరమ్ ।
సమారాధ్యైవ  ముక్తాః స్యుః స్తువన్తః  పశుపం శివమ్ ॥
- -

వసవః -
శమ్భో పాహి దయామ్వుఘే గతమయం సంసారపారఙ్గతః

త్వత్పాదామ్బురుహార్చనేన భగవన్ విశ్వేశ విశ్వాధిక ।
రాజత్పిఙ్గజటాత్తసఙ్గ  సుమహాధామేన్దుచుడామణే

గఙ్గాగర్వహరావ్యయేశ్వర  మహాదేవేశ రక్షాధునా ॥ ౫॥
- -

తణ్డురిన్దుశకలామలమౌలేరిన్దుఖణ్డమహశోరుకపాలమ్     ।
భస్మపుణ్డ్రనిటిలో  భరితాశో వీక్ష్య నమ్రశిరసా  గణవర్యః ॥౬॥
శర్వపాదకలనేన సర్వదా పాపపర్వతవరైర్న  బిభేతి ।
ఇన్దుచూడ  చరణామ్బుజసఙ్గోఽప్యన్తరఙ్గకరణే   గణవర్యః ॥ ౭॥

- -

తణ్డుః  -
గరధర గిరివరశయ పురహర మురహరశరకర కురు కరుణామ్ ।
సుమశరదేహవినాశక ఈశ్వర నరహరికృత్తివసాన మహేశ ॥౮॥
- -

అశ్వినౌ పురా దేవైర్నిరస్తౌ  భిషజావితి ।
శ్రీకణ్ఠేశం   సమారాధ్యాభవతాం సోమభాగినౌ ॥౯॥
- -

అశ్వినౌ -

కున్దబృన్దనిభదేహ   ఇన్దుధృఙ్మన్దరాద్రివసతేశ్వర    పాహి ।
ఇన్దుశక్తివరహార   ఇన్దిరానాథపూజ్యపదపద్మ  సున్దర  ॥ ౧౦॥
ఇన్ద్రేణ  నికృతాః సర్వే మరుతో హి మహౌజపః ।
ఇన్ద్రేణాప్యలభంస్తే  వై సోమభాగం శివార్చయా ॥ ౧౧॥
- -

తృణజ్యోతి సమారాధ్య స్తుత్యేశస్య కృపావశాత్ ॥ ౧౨॥
- -

మరుతః -
యః కాలకాలమనిలాశనశోభిగాత్రం  రుద్రం  త్రినేత్రమయరాజసుతార్ధగాత్రమ్     ।
మిత్రికృతాబ్జహృదయోరువికాసమిత్రం    మన్త్రీ చ యన్త్రితభవో  భవతీహ భావః ॥ ౧౩॥
- -

ఆదిత్యాశ్చాపి తపసా సమారాధ్య మహేశ్వరమ్ ।
సహ్యజాతీరలిఙ్గేషు  తుఙ్గేషు  నియతం సదా ॥ ౧౪॥
ఘృతేశే పుష్పనాథే చ ప్రణతేశే  తు వైద్యకే  ।
శ్రీఖణ్డే  తృణజక్షేత్రే వేదికాఖ్యే ప్రయాణకే  ॥ ౧౫॥
జమ్బులిఙ్గే మాతృశైలే  రత్నశైల  ఇరావృతే ।
స్తుతవన్తో దీప్తనవోఽభవంస్తే శఙ్కరార్చనాత్ ॥ ౧౬॥
- -

ఆదిత్యాః -

యశ్చన్ద్రచూడచరణామ్బుజసేవనేన  కాలం నయేత్స హి భవేత్సుగుణాలబాలః ।

వ్యాలేన్ద్రమాలగరలాశనరూపమాప్య  కైలాసమౌలిషు  సదా విహరత్యజస్రమ్  ॥ ౧౭॥
- -

రుద్రాయైకాదశ   పురా సమారాధ్య మహేశ్వరమ్ ।
రుద్రస  రూప్యమాపన్నాః శఙ్కరస్య ప్రసాదతః  ॥ ౧౮॥
దుర్గేశే  క్షీరిణీక్షేత్రే మాధవ్యాం సున్దరే  వనే ।
తేజినీవిపినే కోటో మఙ్గలే  దక్షిణావృతే ॥ ౧౯॥
వైద్యనాథే  విధివనే కాలనాశేఽమ్బికేశ్వరే ।
స్తువన్తః  పరమాం కాష్ఠాం  తే సర్వే రుద్రమూర్తయః  ॥౨౦॥
- -

రుద్రాః  -
యస్మాత్పరం న పరమస్తి సురాదిసఙ్ఘమోఘాఘసఙ్గజభయం   న భవేద్ధి తస్య ।
యస్యార్చనేన కలిముక్తిపదామిపఙ్గః  శాఙ్గస్య  లిఙ్గవిహితామలపూజకస్య  ॥౨౧॥
రుద్రాక్షభస్మకలితామలకాలకణ్ఠ  కుణ్ఠీకృతాఘనిచయః  స తు నీలకణ్ఠః  ।
వైకుణ్ఠపూజితపదామ్బుజశీలనేన   పాఠీనసధ్వజకృతాం న రుజం వహేత ॥౨౨॥
- -

పితరశ్చ తథాన్యేషు తత్ర సహ్యోద్భవాతటే ।
లిఙ్గేషు  పూజయామాసుః స్తువన్తః  సామ్బమీశ్వరమ్ ॥౨౩॥
- -

పితరః -
ముకుటతటనిబద్ధ (?)సోమధామోరులిఙ్గస్ఫుట  పరిచయపూజాధ్యానతో ముక్తికాన్తామ్ ।
కలయతి సుకృతానాం రాశిరీశప్రసాదాదనుదినగలితాఘః  శామ్భవః శమ్భుభక్తః ॥౨౪॥
- -

గ్రహాద్యా  ఋషయశ్చేమే మునయోఽన్యే పినాకినమ్ ।
సమభ్యర్చ్య స్తువన్తస్తే   లేభిరే వాఞ్ఛితాని హి ॥
కుమ్భఘోణే తథా భానుః చన్ద్రో  మధ్యార్జునాహ్వయే  ।
మఙ్గలైశ్చా   మాయూరే బుధః శ్వేతాటవీతటే ॥౨౬॥
ఛాయావనే గురుర్దేవం  శ్రీవాఞ్ఛ్యాం  భృగురీశ్వరమ్ ।
మన్దోఽపి  కమలాపుర్యాం కేతుర్దేవవనే  శివమ్ ॥౨౭॥

రాహుర్వాతపురీనాథం ధ్రువో  వై సేతుబన్ధనే  ।
తథాన్యే మునయః పూర్వం భూతభవ్యాః సనాతనాః ॥౨౮॥
తత్రైవ  పూజయామాసుశ్చతుర్దశసు  సత్తమాః ।
స్తువన్తః  సామ్బమీశానం లేభిరే వాఞ్ఛితాని హి ॥౨౯॥
- -

గ్రహాదయః  -
జయ జయ మహాభైరవ  మహాభూతభూషిమూల కుణ్డలికుణ్డలాలఙ్కృత 
అతిధనవిలసితవిద్యుదతిచలదురుతరకరవాల నిఖిలనిగమోపగీయమాన
సూకరకర నికరపరిచయచతురవిరచితచతురశ‍ృఙ్గార -
కరకమలకలితకపాల సరసిజాసనవిస్తారితసమస్తవ్యస్తసమస్తజగ -
ద్విస్తరసంహారసన్నద్ధనిర్గణనిరవధికపరిమాణనీహారపరివార  -
మరీచివీచ్యపారసాగరపత్నీజలలులితజటాజూటాభిరామ హర దురితహర
అపరాఙ్గనాభోగ  సరాగపతఙ్గభఙ్గ్యవితతోత్తమాఙ్గ   భ్రూమధ్యనయన -
మదనదమన మత్తమధుకరఝఙ్కారసఙ్కాశనిజశ‍ృఙ్గ
సంసరణకిఙ్కిణీక్వణితలలిత పదాహతిలీనమద్దీమణ్డలాధారాణ్డజ   -
ప్రస్తూయమానతాణ్డవాడమ్బరయుక్తారోత్కర్ష   ధ్వస్తదైత్యదానవ  -
సఙ్ఘాతనిరన్తరాతిరిత  (?)శాన్తాన్తఃకరణ  అనవరత-
ధారాధరధ్వానగమ్భీరఘర్ఘరగలగవయఫూత్కారసన్నిభగహరగుహారాజీ
విరాజమానధరాధరాధీశకన్యాకాన్తిసఙ్క్రాన్తనిజకలేవరైకదేశ 
అఖిలజగత్యధీశ మహేశ నమస్తే నమస్తే ॥ ౩౦॥
ఆదౌ కర్మవశాదుదశ్చదఖిలత్రైలోక్యమూలాఙ్కురం

పఞ్చోత్పల్లవితోరఙ్గవిభవశ్రేణీసమున్మేఖలమ్    ।
అన్తే లోచనముద్రణావిఘటనాభఙ్గి  ప్రగల్భం  మహో

భాలేలోచనమావిరస్తు పురతః సంసారమమ్మోహనమ్ ॥ ౩౧॥
ఆధారం చతురాననస్య కరకాసన్నద్ధపాథఃస్రుతేరాధేయం 

గిరికన్యకాకుచతటాభోగస్య భఙ్గ్యాకృతేః  ।
ఆశాపాలకమూలపాలమఖిలబ్రహ్మాణ్డభాణ్డస్థితేరా    -

శాపాశవిమోచనాయ ప్రణమామాన్తర్మనస్తన్మహః  ॥ ౩౨॥
- -

సూతః -

ఏవం లిఙ్గేషు  తుఙ్గేష్వమరవరమహామాతరో  దేవసఙ్ఘా
రక్షోయక్షాధినాథా మనుమునయ ఇభే సహ్యజాపుణ్యతీరే ।

సమ్పూజ్య ప్రమథాధినాథమనలాలఙ్కరఫాలాక్షకం
కాఙ్క్షామాపురతీవ  తుష్టహృదయాః  శమ్భోః కటాక్షాఙ్కురైః  ॥ ౩౩॥

యల్లిఙ్గార్చనమాత్రతోఽఖిలమహాసామ్రాజ్యమాప్యాత్ర     వై
అన్తే  ముక్తిమవాప్నువన్తి నియతం భక్త్యైవ  శమ్భోః పదే ।

దేవే దేవాపి(?)మోదామదముదితధియః శాన్తసంసారరాగా
రోగాపాయైర్విముక్తా  ఘృతభసివసితప్రేమరుద్రాక్షసఙ్గాః    ॥ ౩౪॥

ఏవం తేఽమిహితో హరాంశమహిమా హారేషు సంహారకృత్
పాపానాం శ్రుతివీక్షణోత్తమమహాహారార్చకేషు  ధ్రువమ్  ।

శ్రుత్వాఖ్యానముమాపతిప్రియమహాభక్తాభిపుణ్యార్థదం  
చాఖ్యానం శ్రుతిశేఖరోత్తమపదైః   శ్రుత్వైవ   తుష్టో భవ ॥ ౩౫॥

పుణ్యైః  పరం శివరహస్యమధు ప్రకృష్ట  -
మీశాస్యపఙ్కజవరాత్ పరినిఃసృతం యత్ ।

పేపీయ షడ్వదనషట్చరణాత్ సుగన్ధి
సన్యస్యతి ప్రకథయన్గణవిప్రసఙ్ఘే    ॥ ౩౬॥

శ్రుత్వేదం  పురుషార్థసారనిగమోపాత్తం  ప్రకృష్టార్థదం  
భక్త్యాఖ్యానమనోహరం వరచతుర్థాంశం  రహస్యం శివమ్ ।

సమ్ప్రాప్నోతి గణేన్ద్రముఖ్యపదవీం  కిం కామనాభిః పరం
నామ్నా శఙ్కరనామకోఽయమతులో భక్త్యామృణోద్యో నరః ॥ ౩౭॥

॥ ఇతి శివరహస్యాన్తర్గతే  శివాఖ్యే గన్ధర్వసుతణ్డుప్రభృతిభిః    శివారాధనం సమ్పూర్ణమ్  ॥
- ॥ శ్రీశివరహస్యమ్  । శివాఖ్యః చతుర్థాంశః  । అధ్యాయః ౩౫ । ౧-౩౭॥

- .. shrIshivarahasyam . shivAkhyaH chaturthAMshaH . adhyAyaH 35 . 1-37..

Notes: Skanda స్కన్ద and Sūta సూత narrate; that Śiva శివ is severally worshiped and

eulogized at various Śiva Kṣetra-s శివ kShetra by Gandharvā-s గన్ధర్వాః , Viśvavasu
విశ్వవసు, Taṇḍu తణ్డు , Aśvina twins అశ్వినౌ, Maruta మరుత, Ādityā-s ఆదిత్యాః,
Ekādaśa (11) Rudrā-s ఏకాదశ రుద్రాః , Pitṛ-sపితృ, Navagraha నవగ్రహ . In this Chapter 35

అధ్యాయః ౩౫, that concludes the 4thAṃśaచతుర్థాంశః  of Śiva-Rahasyamశివరహస్యమ్,

Sūtaసూత outlines the merit of listening and learning from the same.

